
 � 官志門

蕭閒大夫

劉鋹僣立，奢麗自恣，在宫中自稱“蕭閒大夫”。

候窗監

南漢劉晟，殿側置宫人望明窻以候曉，宫人謂之“候窗監”。

仁爐義鞴道薪德火

周杜良作《唐太宗畫像贊》云：“仁爐義鞴，道薪德火。”

摘瓜手

人君號能用才者，莫如唐太宗，然瀛洲十八人，許敬宗乃得與，如摘瓜手耳，取之既多，

其中不容無濫。

掃國真人

隋裴寂待選京都，一日郊飲，遇老人畫地上沙土曰“掃國真人”，又曰“玉環天子”，

又曰“兵丹上聖”。告寂云：“三百年中，最雄者，此三人耳。”寂醉臥，及醒，已失

老人矣。後人紬繹其名，掃國者，太宗之剗平僣暴也；玉環，太真妃子字，玄宗以妃而

召亂，玉環天子，是玄宗明矣。憲宗始以兵定方鎮之強，終以丹躁滅身，兵丹之目，其

憲宗之謂乎？

避賢招難存三奉五皇帝

昭宗丁不可為之時，遭無所立之地，人戲上尊號曰“避賢招難存三奉五皇帝”。蓋帝嘗

曰：“朕東西所至，禍難隨之，願避賢者路。”三謂三主，帝后及楊柳、昭儀，五謂全

忠、行瑜、克用、茂貞、韓建。

彩局兒

開元中，後宫繁衆，侍御寢者難於取捨，為彩局兒以定之。集宫嬪用骰子擲，最勝一人

乃得專夜。官璫私號骰子為剉角媒人。

大昏元年

王曦紹僣號梁閩越，淫刑不道。黄峻曰：“合非永降，恐是大昏元年。”

孟蜀弔伐

孟蜀隳危，大軍弔伐，偽昶遣皇太子玄誥、平章事王昭遠統兵捍禦，玄誥乳臭子，昭遠

僕厠材。太祖歎曰：“孟昶都無股肱爪牙，其亡不晩矣。”

紫明供奉

武帝宣内供奉，賜坐，食甘露毬蜜，搗山藥油浴。既退，侵夜，宫嬪離次，上獨映琉璃

燈籠觀書，久之歸寢殿。王才人問：“官家今日以何消遣？”上曰：“緑羅供奉已去，

皂羅供奉宮人特髻。不來，與紫明供奉燈。相守，熟讀《尚書�無逸》篇數遍。朕非不

能取熱鬧快活，正要與絃管尊罍暫時隔破。”

容易郎君

晉少主志於富貴，纔進姓名，即問幾錢，拜官賜職，出於談笑。幸臣私號“容易郎君”。

大體雙

劉鋹昏縱角出，得波斯女，年破瓜，黑腯而慧艷，善淫，曲盡其妙。鋹嬖之，賜號“媚

豬”。延方士求健陽法，久乃得，多多益辦。好觀人交，選惡少年配以雛宫人，皆妖俊

美健者，就後禠衣，使露而偶，鋹扶媚豬延行覽玩，號曰“大體雙”。又擇新採異，與

媚豬對，鳥獸見之熟，亦作合。

